
  Pojam lokalne samouprave
           Lokalna samouprava predstavlja poseban autonomni sistem upravljanja pojedinim lokalnim zajednicama koje su konstituisane na užim delovima neke državne teritorije. Također se definiše kao pravo i sposobnost lokalnih vlasti da u granicama zakona i ustava  upravljaju i odlučuju o određenim javnim poslovima u okviru sopstvenih ovlašćenja, a u skladu s interesima lokalnog stanovništva. 
           Prve forme lokalne samouprave su nastale u Evropi u  XV-om vijeku, kad su postojale komune i srednjovjekovni gradovi, kojima je kralj putem povelja i statuta davao status slobodnih gradova. Moderne oblike lokalne samouprave srećemo u Engleskoj, koja je prva imala samostalne oblike upravljanja na manjim teritorijama. 

Lokalna samouprava ima nekoliko osnovnih karakteristika:

· izvorna nadležnost ili princip subsidijarnosti (javna ovlašćenja pripisuju se prioritetno onim nivoima vlasti koji su najbliži građanima, dok je prenošenje nadležnosti na više nivoe opravdano samo kada to traže principi efikasnosti ili ekonomičnosti)     

· odlučivanje neposredno ili putem predstavništva 

· samostalna finansijska sredstva za obavljanje određenih funkcija

· pravo na udruživanje lokalnih zajednica u saveze  

· zaštita prava na lokalnu samoupravu 

         Budući da je samouprava u lokalnim zajednicama pravo građana koje je često garantovano ustavom određene države, za tu državu to predstavlja obavezu da stvori uslove za nesmetano funkcionisanje lokalne zajednice. Suština lokalne samopurave je dakle u zadovoljavanju interesa lokalnog stanvništva. Na izvjestan način, lokalna samouprava predtstavlja veći stepen demokratičnosti u pogledu upravljanja javnim ovlašćenjima. Također, saradnja lokalnog civilnog društva i političkih institucija predstavlja značajan preduvjet demokratskog razvoja lokalne zajednice. 
Evropska povelja o lokalnoj samoupravi
           Evropska povelja o lokalnoj samoupravi je međunarodni pravni instrument koji definiše i štiti principe lokalne samouprave. Usvojena je pod okriljem Vijeća Evrope u junu 1985 godine. Ova Povelja ne nameće jedan jedini model lokalne samouprave, koji bi se mogao primenjivati  u svim državama članicama Vijeća Evrope, već joj je cilj je da izgradi standarde u uspostavljanju i funkcionisanju nivoa vlasti koji je najbliži građanima kako bi se obezbjedilo efikasno učešće članova konkretne lokalne zajednice u odlučivanju o onome što se tiče njihovog svakodnevnog života. Povelja obavezuje ugovorne strane (države članice Vijeća Evrope) da primjene osnovna pravila koja garantuju političku, administrativnu i finansijsku nezavisnost lokalnih vlasti. 

          Povelja se sastoji iz tri dela. Prvi dio sadrži materijalne odredbe koje ustanovljavaju principe lokalne samouprave. Ove odredbe utvrđuju potrebu ustavno-pravnog i zakonodavnog utemeljenja lokalne samouprave, te definišu koncept i načela koja regulišu prirodu i domet ovlašćenja lokalnih vlasti. Drugi dio Povelje sadrži takozvane mješovite odredbe kojima se reguliše domet obavezivanja svake države ugovornice, pomenutim odredbama povelje. Treći dio Povelje zadrži završne odredbe koje su karakteristične i za ostale konvencije Vijeća Evrope a koje regulišu postupak potpisivanja, ratifikacije i stupanja na snagu Povelje u državama članicama.

Lokalna samouprava u BiH      

        Ustav BiH ne reguliše institut lokalne samouprave. Ovdje je izuzetak Brčko Distrikt koji djeluje kao jedinica lokalne samouoprave, prema članu 6/4 Ustava BiH.
         U Bosni i Hercegovini za pitanje lokalne samouoprave su načelno nadležni entiteti. Tako se prema Ustavu Federacije BiH lokalna samouprava ostvaruje u opštinama i gradovima, a  Ustavni sud FBiH štiti lokalnu samoupravu onako kako je ona reglisana zakonima. U Republici Srpskoj član 5. Ustava RS-a reguliše lokalnu samoupravu, a Ustavni sud RS-a nema posebno određenu nadležnost da štiti ostvarenje lokalne samouprave.

Federacija BiH

        U Federaciji Bosne i Hercegovine na snazi je Zakon o principima lokalne samouprave u FBiH, po kojem građani imaju pravo na neposredno učešće u procesu donošenja odluka u lokalnim zajednicama, a zakon detaljno navodi i modalitet njihovog učešća. Prema zakonu lokalna samouprava se organizira i ostvaruje u općinama i gradovima kao jedinicama lokalne samouprave, a izvršavaju je organi jedinice lokalne samouprave i građani, u skladu sa Ustavom i zakonom i statutom jedinice lokalne samouprave. Zakon sadrži i posebnu odredbu o „mjesnim samoupravama“ koje se smatraju jedinicama lokalne samouprave, a ostvaruju se u mjesnim zajednicama kao obaveznom obliku mjesne samouprave. Ovo znači da Zakon obavezuje na osnivanje mjesnih zajednica kao jedinica za komunikaciju i suradnju građana s lokalnim vlastima, odnosno političkim predstavnicima
Republika Srpska

      Zakon o lokalnoj samoupravi Republike Srpske obavezuje općine i gradove da usvoje mehanizme koji će građanima omogućiti učešće u donošenju odluka, navodeći da se kao načini uključenja građana mogu koristiti svi načini koji nisu u suprotnosti sa drugim zakonima. Tako Zakon kao sredstva učešća navodi “referendume, građanske inicijative, mjesne zajednice, panele građana i dane gradonačelnika“ .
          Ovim zasebnim entitetskim zakonima se ne završava proces parcijalizacije u sistemu lokalne samouprave, jer svaki kanton u FBiH ima svoj zakon o lokalnoj samoupravi (ukupno 10 kantonalnih zakona), a pored toga i općinske statute. Kako u Republici Srpskoj nema kantona, ne postoje ni regionalni zakoni o lokalnoj samoupravi već se općine smatraju najvišom jedinicom lokalne samouprave. 

  Distrikt Brčko

       Distrikt Brčko se smatra jedinstvenom jedinicom lokalne samouprave koja u ovoj oblasti direktno primjenjuje instrumente međunarodnog prava. Distrikt Brčko je tako usvojio dokument „Osnovni principi partnerstva“ koji se zasniva na zajedničkim vrijednostima i građanskoj inicijativi koja proizilazi direktno iz člana 4. Evropske povelje o lokalnoj samoupravi, člana 2. Ustava BiH i člana 15. Statuta Brčko Distrikta. Na ovaj način je u distriktu Brčko poboljšana efikasnost sistema lokalne samouprave, a usvajanje „Osnovnih principa“ dokazuje da se shvaća važnost učešća građana u procesu donošenja odluka.
Jačanje lokalnih zajednica u Bosni i Hercegovini 
         S obzirom na probleme političke komunikacije u BiH, jačanje lokalne zajednice i komunikacije građana bi moglo povoljno uitcati na blokade pozitivnih političkih procesa na entitetskom i državnom nivou. Valja napomenuti da je trend jačanja lokalnih zajednica primjetan širom Evrope, što indirektno dotiče i BiH, jer međunarodna zajednica sve više sredstava ulaže u razvoj lokalnih zajednica i projekte na lokalnom nivou. Može se reći da u BiH postoje relativno dobri zakoni o lokalnoj samoupravi, ali u praksi je ta situcija nedovoljno dobra. Iako od samih zakona, ma kako dobri bili, nikada ne treba ocekivati previše, to je jedna od rijetkih povoljnih okolnosti koja je na raspolaganju svim društvenim činiocima u postupku reformi, tokom koje će se i lokalna samouprava razvijati i doprinositi razvitku čitavog društva.
